
Հայաստանի Հանրապետության կառավարության 2018 թվականի
-ի  N -Ն որոշման
 
ԿԱՐԳԱՎՈՐՄԱՆ ԱԶԴԵՑՈՒԹՅԱՆ ԳՆԱՀԱՏՄԱՆ 
ԻՐԱԿԱՆԱՑՄԱՆ 
Կ Ա Ր Գ
I. ԸՆԴՀԱՆՈՒՐ ԴՐՈՒՅԹՆԵՐ

1. Սույն կարգով կարգավորվում են Հայաստանի Հանրապետությունում կարգավորման ազդեցության գնահատման (այսուհետ՝ ԿԱԳ) իրականացման աշխատանքների հետ կապված հարաբերությունները,  ժամկետները, դեպքերը, դրա արդյունքում տրվող ԿԱԳ եզրակացությանը ներկայացվող պահանջները, ինչպես նաև ԿԱԳ-ի ենթակա իրավական ակտերի նախագծերի շրջանակները:
2. Սույն կարգում օգտագործվում են հետևյալ հասկացությունները`
1) Կարգավորում՝ կարգավորող մարմնի միջամտությունը գործարար միջավայրի կամ քաղաքացիների գործունեության վարքագծի կանոններ և/կամ գործունեության պայմաններ սահմանելու միջոցով, որը ձևակերպված է համապատասխան նորմատիվ իրավական ակտով:
2) Կարգավորող մարմին՝ կարգավորման լիազորություններ ունեցող պետական կառավարման համակարգի մարմին:

3) Կարգավորվող՝ կարգավորման ազդեցությունը կրող ֆիզիկական կամ իրավաբանական անձ:

4) Վարչարարական բեռ՝ կարգավորման արդյունքում կարգավորող մարմնի և կարգավորվողի ֆինանսների և ժամանակի ծախսերը:
II. ԿԱՐԳԱՎՈՐՄԱՆ ԱԶԴԵՑՈՒԹՅԱՆ ԳՆԱՀԱՏՄԱՆ ԻՐԱԿԱՆԱՑՄԱՆ ԸՆԹԱՑԱԿԱՐԳԸ
3. ԿԱԳ-ի ենթակա կարգավորում պարունակող նորմատիվ իրավական ակտերի նախագծերի (այսուհետ՝ նախագիծ) վերաբերյալ ԿԱԳ-ն իրականացվում է սույն որոշմամբ հաստատված մեթոդաբանությամբ՝ համաձայն NN 2, 3, 4, 5 և 6 հավելվածների:

4. ԿԱԳ-ն իր մեջ ներառում է գործողությունների հետևյալ հաջորդականությունը՝ 

1) Խնդրի որոշում և  սահմանում,
2) Ելակետային սցենարի սահմանում, 
3) Նպատակների և նպատակային ցուցանիշների սահմանում,
4) Տարբերակների մշակում,
5) Տարբերակների ծախսերի և օգուտների հաշվարկում,
6) Տարբերակների հնարավոր ազդեցությունների գնահատում, 

7) Հանրային քննարկումների իրականացում, 
8) Տարբերակների համադրում,
9) Նախընտրելի տարբերակի առաջադրում,
10) Նախագծի մշտադիտարկման և գնահատման համար անհրաժեշտ ցուցանիշների սահմանում:
5. Սույն կարգի 4-րդ կետի 5-րդ ենթակետում սահմանված ծախսերի և օգուտների հաշվարկը ներառում է՝

1) Կարգավորմամբ պայմանավորված ծախսերի և օգուտների հաշվարկը հանրային հատվածի համար,
2) Կարգավորմամբ պայմանավորված ծախսերի և օգուտների հաշվարկը  մասնավոր հատվածի համար:
6. Սույն կարգի 4-րդ կետի 6-րդ ենթակետում սահմանված ազդեցությունների գնահատումը ներառում է՝

1) Տնտեսական և բյուջետային ազդեցություն,

2) Մրցակցության և պետական օժանդակության վրա ազդեցություն,

3) Հանրային անվտանգության վրա և սոցիալական ազդեցություն,
4) Շրջակա միջավայրի վրա ազդեցություն,
5) Հակակոռուպցիոն ազդեցություն:
7.       Նախագծի վերաբերյալ ԿԱԳ-ն իրականացնում է Հիմնադրամը:
8. Սույն որոշման 3-րդ կետով սահմանված ԿԱԳ-ի իրականացման դեպքերը Հիմնադրամի կողմից որոշելու նպատակով Կարգավորող մարմինը կարգավորում պարունակող նախագիծը նախքան ՀՀ վարչապետի աշխատակազմ (այսուհետ՝ Աշխատակազմ) ներկայացնելը պետական կառավարման համակարգի մյուս շահագրգիռ մարմինների համաձայնեցմանը ներկայացնելու հետ մեկտեղ ներկայացնում է Հիմնադրամին: Վերջինս քսան աշխատանքային օրվա ընթացքում իրականացնում է նշված նախագծի վարչարարական բեռի հաշվարկը, որը  ներառվում է  նախագծի վերաբերյալ ԿԱԳ իրականացնելու նպատակահարմարության եզրակացության մեջ և ներկայացվում  Կարգավորող մարմնին: Կարգավորող մարմինն Աշխատակազմ ներկայացվող իրավական ակտերի նախագծերի փաթեթում ներառում է ԿԱԳ իրականացնելու նպատակահարմարության եզրակացությունը:
9. Նախագծի ընդունման արդյունքում վարչարարական բեռի նվազագույնը 20 մլն ՀՀ դրամով ավելացման դեպքում՝ Հիմնադրամը ԿԱԳ իրականացնելու նպատակահարմարության եզրակացությունը ներկայացնում է Աշխատակազմ և Կարգավորող մարմնին: ՀՀ վարչապետը կամ փոխվարչապետը 3 աշխատանքային օրվա ընթացքում որոշում է կայացնում ԿԱԳ իրականացնելու վերաբերյալ:  Կարգավորող մարմինը ՀՀ վարչապետի կամ փոխվարչապետի որոշումը ստանալուց հետո 3 աշխատանքային օրվա ընթացքում  նախագիծը, իսկ անհրաժեշտության դեպքում՝ նախագծի վերաբերյալ շահագրգիռ մարմինների կողմից ստացված դիտողությունների և առաջարկությունների հիման վրա լրամշակված  նախագիծը ներկայացնում է Հիմնադրամին՝ ԿԱԳ իրականացնելու համար:
10. Նախագծի ընդունման արդյունքում վարչարարական բեռի 20 մլն ՀՀ դրամը չգերազանցելու  դեպքում Հիմնադրամի կողմից նախագծի վերաբերյալ ԿԱԳ իրականացնելու նպատակահարմարության վերաբերյալ առաջարկության դեպքում Հիմնադրամը ԿԱԳ իրականացնելու նպատակահարմարության եզրակացությունը ներկայացնում  է Կարգավորող մարմնին համաձայնեցման նպատակով՝
1) Հիմնադրամի կողմից նախագծի վերաբերյալ ԿԱԳ իրականացնելու նպատակահարմարության եզրակացության հետ Կարգավորող մարմնի համաձայնության դեպքում Հիմնադրամը ԿԱԳ իրականացնելու նպատակահարմարության եզրակացությունը ներկայացնում է Աշխատակազմ: ՀՀ վարչապետը կամ փոխվարչապետը 3 աշխատանքային օրվա ընթացքում որոշում է կայացնում ԿԱԳ իրականացնելու վերաբերյալ:  Կարգավորող մարմինը ՀՀ վարչապետի կամ փոխվարչապետի որոշումը ստանալուց հետո 3 աշխատանքային օրվա ընթացքում  նախագիծը, իսկ անհրաժեշտության դեպքում՝ նախագծի վերաբերյալ շահագրգիռ մարմինների կողմից ստացված դիտողությունների և առաջարկությունների հիման վրա լրամշակված  նախագիծը ներկայացնում է Հիմնադրամին՝ ԿԱԳ իրականացնելու համար:
2)  Հիմնադրամի կողմից նախագծի վերաբերյալ ԿԱԳ իրականացնելու նպատակահարմարության եզրակացության հետ Կարգավորող մարմնի կողմից չհամաձայնվելու դեպքում Հիմնադրամը կարող է համապատասխան գրությամբ դիմել Աշխատակազմին՝ նախագծի վերաբերյալ ԿԱԳ իրականացնելու հիմնավորմամբ: ՀՀ վարչապետը կամ փոխվարչապետը 3 աշխատանքային օրվա ընթացքում որոշում է կայացնում ԿԱԳ իրականացնելու վերաբերյալ:  Կարգավորող մարմինը ՀՀ վարչապետի կամ փոխվարչապետի որոշումը ստանալուց հետո 3 աշխատանքային օրվա ընթացքում  նախագիծը, իսկ անհրաժեշտության դեպքում՝ նախագծի վերաբերյալ շահագրգիռ մարմինների կողմից ստացված դիտողությունների և առաջարկությունների հիման վրա լրամշակված  նախագիծը ներկայացնում է Հիմնադրամին՝ ԿԱԳ իրականացնելու համար:
3) Այն դեպքում, երբ Հիմնադրամի կողմից նախագծի վերաբերյալ եզրակացություն է ներկայացվել ԿԱԳ իրականացնելու ոչ նպատակահարմարության վերաբերյալ, սակայն Կարգավորող մարմինը համաձայն չէ այդ եզրակացության հետ,  ապա վերջինս կարող է համապատասխան գրությամբ դիմել Աշխատակազմին՝ նախագծի վերաբերյալ ԿԱԳ իրականացնելու նպատակահարմարության հիմնավորմամբ: ՀՀ վարչապետը կամ փոխվարչապետը 3 աշխատանքային օրվա ընթացքում որոշում է կայացնում ԿԱԳ իրականացնելու վերաբերյալ:  Կարգավորող մարմինը ՀՀ վարչապետի կամ փոխվարչապետի որոշումը ստանալուց հետո 3 աշխատանքային օրվա ընթացքում  նախագիծը, իսկ անհրաժեշտության դեպքում՝ նախագծի վերաբերյալ շահագրգիռ մարմինների կողմից ստացված դիտողությունների և առաջարկությունների հիման վրա լրամշակված  նախագիծը ներկայացնում է Հիմնադրամին՝ ԿԱԳ իրականացնելու համար:

11. ԿԱԳ-ի ենթակա նախագծի վերաբերյալ հանրային քննարկումն իրականացվում է ԿԱԳ իրականացնողի կողմից:
12. ԿԱԳ իրականացնողը հանրային կարծիքի բացահայտման, դիտողությունների և առաջարկությունների ստացման և դրանց ամփոփման նպատակով հանրային քննարկման է ներկայացնում՝ 
1) վերլուծության ենթակա խնդիրը,
2) խնդրի պատճառներն ու հետևանքները,

3) նպատակներն ու նպատակային ցուցանիշները,

4) խնդրի լուծման համար առաջադրվող տարբերակները, 
5) տարբերակների ազդեցությունները, 
6) տարբերակների ծախսերն ու օգուտները,
7) ԿԱԳ-ում առաջադրված նախընտրելի տարբերակը:

13. ԿԱԳ-ի ենթակա նախագծերի վերաբերյալ հանրային քննարկումն իրականացվում է ԿԱԳ իրականացման համար սահմանված ժամկետում: 
14. ԿԱԳ իրականացման արդյունքում կազմվում է ԿԱԳ եզրակացությունը, որին կից ներկայացվում են՝ 

1) ԿԱԳ ամփոփաթերթը, 

2) Տվյալների հավաքագրման և հանրային քննարկումների իրականացման հարցաշարերը և հանրային քննարկումների իրականացման ստուգաթերթը,
3)  Կարգավորմամբ պայմանավորված ծախսերի հաշվարկը հանրային հատվածի համար,
4) Կարգավորմամբ պայմանավորված ծախսերի հաշվարկը  մասնավոր հատվածի համար:
5) Կարգավորմամբ պայմանավորված օգուտների հաշվարկը հանրային հատվածի համար,
6) Կարգավորմամբ պայմանավորված օգուտների հաշվարկը  մասնավոր հատվածի համար:
15. Հիմնադրամը ԿԱԳ եզրակացությունը սույն կարգի 14-րդ կետով սահմանված փաստաթղթերի հետ միասին ներկայացնում է Կարգավորող մարմնին:

16. Կարգավորող մարմինը քննարկում է ԿԱԳ եզրակացությունը, ԿԱԳ եզրակացությամբ ներկայացվող առաջարկություններն ընդունելու դեպքում լրամշակում է նախագիծը, ինչպես նաև նախագծի ամփոփաթերթում նշում է կատարում նախագծի վերաբերյալ ԿԱԳ եզրակացության մեջ ներկայացված առաջարկությունների վերաբերյալ՝ դրանց ընդունման կամ չընդունման պատճառների հիմնավորմամբ և ԿԱԳ եզրակացությունը ներառում է Աշխատակազմ ներկայացվող իրավական ակտերի նախագծերի փաթեթում:
17. Համապատասխան նախարարական կոմիտեում նախագիծը քննարկելիս ԿԱԳ եզրակացությունը ենթակա է քննարկման նախագծի հետ միասին:
Հայաստանի Հանրապետության
վարչապետի աշխատակազմի
ղեկավար                                                                                    Է. Աղաջանյան

